3

КОМИ РЕСПУБЛИКАЛӦН ОЛАНПАС
«Коми Республикаын шыӧдчӧм вылӧ гражданалысь инӧд олӧмӧ пӧртӧм йылысь» Коми Республикаса Оланпасӧ вежсьӧмъяс пыртӧм йылысь
Примитӧма Коми Республикаса 

Каналан Сӧветӧн                                2014 вося вӧльгым тӧлысь  27 лунӧ
1 статья. Пыртны «Коми Республикаын шыӧдчӧм вылӧ гражданалысь инӧд олӧмӧ пӧртӧм йылысь» Коми Республикаса Оланпасӧ (Коми Республикаса канму власьт органъяслӧн индӧд-тшӧктӧмъяс, 2010, 17 №, 387 ст.; 44 №, 1017 ст.) татшӧм вежсьӧмъяс:

1. 1 статьяын:

1) 1 юкӧн гижны тадзи:
«1. Тайӧ Оланпасыс паськалӧ инӧда йитӧдъяс вылӧ, кутшӧмъяс йитчӧмаӧсь гражданалӧн, граждана ӧтувъяслӧн шыӧдчӧмъяс видлалӧмкӧд, сы лыдын юридическӧй кывкутысьяслӧн, Коми Республикаса канму органъясӧн, Коми Республикаын меставывса асвеськӧдлан органъясӧн (водзӧ лӧсялӧмӧн -  гражданалӧн шыӧдчӧмъяс, канму органъяс, меставывса асвеськӧдлан органъяс), кодъяслысь йӧз водзын тӧдчана могъяссӧ збыльмӧдӧны Коми Республикаса канму учреждениеяс, муниципальнӧй учреждениеяс, Коми Республикаса мукӧд канму организация да муниципальнӧй организация (водзӧ – организацияяс) да налӧн чина йӧз.»;
2) содтыны татшӧм 3 юкӧн:
«3. Гражданалысь шыӧдчӧмъяс, сы лыдын гражданаӧс ас сёрнинаныс примитігӧн, видлалӧны канму органъяс, меставывса асвеськӧдлан органъяс, организацияяс да налӧн чина йӧз федеральнӧй оланпастэчасӧн урчитӧм пӧрадок серти.».
2. 2 статьяын «сы лыдын и канму организацияяскӧд йитӧдын,» кывъяс киритны.

3. 3 статьяса нимын да медводдза абзацын «канму организацияясын» кывъяс киритны.

4. 4 статьяын:

1) нимын «канму организацияясӧ» кывъяс киритны;

2) 1 юкӧнын «канму организацияясӧ» кывъяс вежны «канму органъясӧ, меставывса асвеськӧдлан органъясӧ, организацияясӧ» кывъясӧн;

3) 3 юкӧнын «канму организацияяс» кывъяс киритны.

5. 5 – 9 статьяяс гижны тадзи:
«5 статья. Шыӧдчӧмъяс примитігӧн да пасйигӧн граждана инӧдын содтӧд гарантияяс
1. Гражданин вермӧ босьтны канму органын, меставывса асвеськӧдлан органын, организацияын сылысь шыӧдчӧм пасйӧм йылысь юӧр, сы лыдын телефон пыр.

2. Веськыда гражданинсянь гижӧмӧн шыӧдчӧм примитігӧн сылӧн корӧм серти примитӧм шыӧдчӧмлӧн мӧд экземпляр вылын вӧчӧны пасйӧд сійӧс примитан кадпас, шыӧдчӧм примитысь мортлысь ов да инициалъяс индӧмӧн да юӧртӧны канму органлысь, меставывса асвеськӧдлан органлысь, организациялысь йитчан телефон.
6 статья. Шыӧдчӧм дорӧ пуктӧм документъяс босьтӧм вылӧ граждана инӧдлӧн содтӧд гарантия 
Сэк, кор гражданин ассьыс подувъяссӧ эскӧдӧм могысь аслас шыӧдчӧм дорӧ пуктіс либӧ сетіс (ыстіс) шыӧдчӧм видлалігӧн документъяс, материалъяс либӧ налысь копияяс и корӧ найӧс сылы бергӧдны, найӧс быть колӧ бӧр сетны гражданинлы шыӧдчӧм вылӧ вочакыв сетігӧн. Та дырйи канму орган, меставывса асвеськӧдлан орган, организация гражданинлысь шыӧдчӧм видлалӧм вылӧ вермӧ вӧчны бергӧдӧм документъяслысь да материалъяслысь копияяс. 
7 статья. Коллективнӧй шыӧдчӧм видлалігӧн граждана инӧдлӧн содтӧд гарантияяс
1. Гражданалӧн коллективнӧй шыӧдчӧм вылӧ вочакывсӧ ыстӧны мортлы, кодӧс индӧма шыӧдчӧмын вочакыв босьтысьӧн либӧ гражданалысь коллектив петкӧдлысьӧн, кодъяс кырымалісны шыӧдчӧмсӧ.

2. Сэк, кор коллективнӧй шыӧдчӧмын вочакыв босьтысьсӧ абу индӧма, вочакывсӧ ыстӧны шыӧдчӧмсӧ медводзӧн кырымалысь мортлы, коді индӧма инпассӧ, мый серти колӧ мӧдӧны вочакывсӧ.

Индӧм мортыслы ыстӧны вочакывсӧ сы могысь, медым сійӧ юӧртіс мукӧдыслы, кодъяс кырымалісны шыӧдчӧмсӧ.

3. Сэк, кор вочакывсӧ корӧны мӧдӧдны некымын граждана либӧ ставӧн, кодъяс кырымалісны шыӧдчӧмсӧ, вочакыв копиясӧ ыстӧны на пиысь быдӧнлы наӧн индӧм инпас серти.
8 статья. Ас сёрниӧн примитӧм вылӧ граждана инӧдлӧн содтӧд гарантияяс
Гражданаӧс ас сёрниӧн примитан ин йылысь, а сідзжӧ ас сёрниӧн примитӧм вылӧ урчитӧм лунъяс да часъяс йылысь юӧр колӧ вӧчны гражданалы аддзыны позянаӧн  да ӧшӧдны зданиеӧ (жырйӧ) пыригӧн либӧ зданиелӧн фойеӧ, кӧні меститчӧ канму орган, меставывса асвеськӧдлан орган, организация.
9 статья. Гражданалӧн шыӧдчӧмъяс видлалан пӧрадокӧ кутчысьӧм бӧрся видзӧдӧм
Канму органъяс, меставывса асвеськӧдлан органъяс, организацияяс да налӧн чина йӧз асланыс компетенцияын видзӧдӧны сы бӧрся, кыдзи кутчысьӧны гражданалысь шыӧдчӧмъяс видлалан пӧрадокӧ, анализируйтӧны воӧм шыӧдчӧмъяслысь сюрӧссӧ, примитӧны мераяс ас кадӧ гражданалысь инӧдъяс, вӧля да оланпас серти интересъяс торкалӧмысь помкаяс тӧдмалӧм да бырӧдӧм серти.».
6. 10 да 11 статьяяс киритны.
2 статья. Тайӧ Оланпасыс вынсялӧ сійӧс официальнӧя йӧзӧдӧм бӧрын дас лун мысти.
Коми Республикаса Юралысь                                               В.М. Гайзер

Сыктывкар

2014 вося ӧшым тӧлысь 9 лун

